
ЭРТАК ЖАНРИ СТИЛИЗАЦИЯСИНИНГ АСОСЛАРИ ВА ТАРАҚҚИЁТ 

ХУСУСИЯТЛАРИ 

 

Ражабова Раъно Зариповна, 

БухДУ Филология факультети  

Ўзбек тили ва адабиѐти кафедраси ўқитувчиси (PhD) 

Ражабова Гўзал Зарифовна, 

Бухоро психология ва хорижий тиллар институти 

Аннотация: Мақолада адабий эртаклар халқ эртаклари билан генетик алоқадорликда 

шаклланганлиги, ѐзма адабиѐтга тегишли мустақил бадиий шакл ҳисобланиши  у ўзига хос поэтик 

тараққиѐтни кечириб, болалар адабиѐтининг асосий ва сермаҳсул жанрларидан бирига айланганлиги 

тўғрисида фикрлар билдирилган.  

Калит сўзлар: халқ оғзаки ижоди, эртак, адреслилик, мифологик образлар, табиат. 

 

Аннотация: В статье высказано мнение о том, что литературные сказки сформировались в 

генетической связи с народными сказками, считаются самостоятельной художественной формой, 

относящейся к письменной литературе, претерпели собственное поэтическое развитие и стали 

одним из основных и плодотворных жанров детской литературы. 

Ключевые слова: фольклор, сказка, обращение, мифологические образы, природа. 

 

Аnnotation: The article expresses the opinion that literary fairy tales were formed in a genetic 

connection with folk tales, are considered an independent art form related to written literature, have 

undergone their own poetic development and have become one of the main and fruitful genres of children's 

literature. 

Key words: folklore, fairy tale, conversion, mythological images, nature. 

 

Кириш. Болалар адабиѐтида кўпроқ халқ оғзаки бадиий ижодининг энг қадимий, кенг 

тарқалган, оммавий ва анъанавий, ҳажман йирик, каттаю кичикка баравар қизиқарли бўлган эртак 

жанри намуналари стилизация қилингани кузатилади. Бунга эртакларнинг тасвирий воситаларга 

бойлиги, тилининг содда ва равонлиги, эртак қаҳрамонларининг ниҳоятда жонли, реал ва типик 

равишда акс эттирилиши асос яратади.  

Кўпчилик қадимий эртаклар табиат кучларини жонлантириб ифодалаш натижасида келиб 

чиққан. Бундай эртакларда хаѐлий уйдирма, мўъжизали ва ғайритабиий воқеалар тасвири муҳим ўрин 

тутади. Уларда ҳайвон ва паррандалар, қушлар ва турли ҳашаротлар одамларга ўхшаб гапиради, 

ҳаракатланади. Айнан шундай эртаклар болаларни жуда-жуда мафтун этади. Шуни инобатга олиб, 

ѐзма ижодда ҳам болалар учун эртаклар яратиш ўзига хос анъана тусини олган. 

Асосий қисм. Эртаклар кўпинча узун ҳажмли бўлса-да, уларнинг қизиқарли сюжети болаларни 

асло зериктирмайди. Уларни болалар зўр ҳавас билан тинглайдилар, ўқийдилар, маҳорат билан 

айтиш кўникмасини ўзлаштириб борадилар. Баъзида ҳатто мазмунини инсценировка қилишга 

интиладилар. Чунки эртакларни инсценировка қилиш унинг мазмуни ва ғоясини чуқур англашга, ҳар 

бир персоножга хос услубда сўзлашни ўрганишга ѐрдам беради, болалар нутқини ўстиради, луғат 

бойлигини оширади. 

Шу ўринда таъкидлаш жоизки, болалар китобхонлигида адреслилик деган тушунча бор. Яъни 2 

ѐшдан 16-17 ѐшгача бўлган болалар олами мактабгача тарбия ѐшидаги, кичик мактаб ѐшидаги 

болалар ҳамда ўсмирлар китобхонлиги тарзида тафовутланиб, уларга бағишланган асарлар ҳам 

фарқли хусусиятларга эга бўлади. Шу жиҳатдан қаралса, эртаклар стилизацияси ва 

интерпретациясида ѐзувчининг маҳорати айни муддао.  

Бинобарин, ўзбек адабиѐтида адабий эртакчилик шаклланиши учун иккита омил катта таъсир 

кўрсатди: 

mailto:r.z.rajabova@buxdu.uz
mailto:g.z.rajabova@buxdu.uz

Биринчи омил – ҳар қандай турдаги адабий эртакчилик шаклланишига халқ эртаклари ғоявий-

композицион жиҳатдан асосий манба вазифасини ўтади. Шоир-ѐзувчилар халқ эртакларининг 

композицион қурилиши, ғоявий мазмуни, яъни сюжети, образлар ва мотивлар тизими, бадиий ифода 

услуби, тасвир ва талқин тамойилларидан фойдаланиб, шеърий, насрий ва драматик эртаклар 

яратдилар.  

Иккинчи омил – жаҳон халқлари ѐзма адабиѐтида эртак яратиш бўйича орттирилган бой 

тажрибалар ҳам ўзбек шоир ва ѐзувчиларининг бу  борадаги ижодий фаолиятига катта таъсир 

кўрсатди. Халқ эртакларини болаларга мослаштириб қайта айтиш анъанаси жаҳон халқлари, хусусан, 

рус болалар адабиѐтида анчагина тажрибага эга эди. Ўзбек адиблари ва шоирлари рус ва жаҳон 

эртакчиларининг илғор тажрибаларини ўрганиш асосида нафақат ўзбек, балки бошқа халқлар 

эртакларини болаларга мослаштириб табдил қилишда, ўзлари ҳам янги замон руҳига мослаб эртаклар 

яратишда маълум натижаларга эришдилар. 

Шу омиллар адабий таъсирида шаклланган Ҳамид Олимжон, Зафар Диѐр, Адҳам Раҳмат, 

Қуддус Муҳаммадий, Пўлат Мўмин, Шукур Саъдулла, Турсунбой Ғойипов, Ёқубжон Шукуров, Сафо 

Очил, Азиз Абдураззоқ, Маҳкам Маҳмуд, Мурод Хидир, Рустам Обид, Турсунбой Адашбоев, 

Миразиз Аъзам, Маҳмуд Муродов, Ҳабиб Пўлатов, Худойберди Тўхтабоев, Анвар Обиджон, Қамбар 

Ўтаев, Сафар Барноев, Шойим Бўтаев, Ҳамза Имомбердиев, Дилшод Ражаб, Абдусаид Кўчимов, 

Қодиржон Носиров, Баҳром Акбаров каби ва бошқа ижодкорлар ўзларининг шеърий, насрий, 

драматик турдаги қатор адабий эртаклари билан ўзбек адабиѐти хазинасини бойита олдилар. Улар 

фақат халқимиз бой фольклор материалларидан ижодий фойдаланиш билангина чекланиб қолмай, 

жаҳон, айниқса, қардош халқлар оғзаки ижодини ҳам қунт билан ижодий ўргандилар ва ундан 

илҳомландилар. Айниқса, бунда эртак жанри имкониятларининг кенглиги яна қўл келди. Натижада 

ўзбек болалар поэзиясида, прозасида ва драматургиясида бевосита ва билвосита фольклор 

материаллари ва уларнинг ижобий таъсири негизида бир қанча эртаклар майдонга келди. 

Бадиий адабиѐтда ѐзма эртаклар уч хил турда яратилган. Улар бир-биридан ўзига хос белгилари 

билан фарқланиб туради. Жумладан:  

1. Шеърий эртаклар. Ёзма адабиѐтда назм (шеър, лирика)да яратилган эртаклар поэма 

(достон) жанрининг такомилига катта таъсир кўрсатди. Поэманинг бир кўринишини шеърий эртаклар 

ташкил этади. Уларда воқелик шеърий кўринишда, бармоқ вазнида, лирик қаҳрамон (ижодкор)нинг 

ҳис-ҳаяжони, руҳий кечинмалари орқали ифодаланиши, ранг-баранг қофияланиш тизими, баъзан 

радиф, турли банд қурилиши, кўплаб шеърий санъатлардан фойдаланиш асосида асар ғоявий 

мазмунининг очиб берилиши кузатилади. Бу жиҳатдан Ҳ.Олимжоннинг «Ойгул билан Бахтиѐр», 

«Семурғ ѐки  Паризод ва Бунѐд», З.Диѐрнинг «Юксак тоғ, кенг ўтлоқ ва мард ўртоқ ҳақида қисса», 

«Бургут», «Янги эртак», С.Жўранинг «Қалдирғоч», Қ.Муҳаммадийнинг «Қўнғизой ва сичқонбой», 

«Сандал ва печка», «Чивин ва уришқоқ шамол полвон ҳақида», «Доно бобо ва унинг 101 невара-

чеваралари», П.Мўминнинг «Кеча, бугун ва эрта ҳақида эртак», «Тиш чўтка, парошок ва атирсовун 

эртаги», «Газ полвон эртаги», «Чўлнинг чўлга хати», С.Барноевнинг «Виждон», «Қўғирчоқлар 

подшоси», Т.Адашбоевнинг «Нур дарѐ», «Уч бўталоқ ва сирли қовоқ», М.Аъзамнинг «Чумолиой 

билан Ариойнинг саѐҳати», «Эрк қуши», С.С.Бухорийнинг «Оққуш», А.Обиджоннинг «Одил 

Бургутшоҳ» ва «Замбуруғ лақабли жосус ҳақида эртак», Т.Қаҳҳорнинг «Кўзга кўринмас махлуқ», 

Ҳ.Имомбердиевнинг «Аждаҳо комида», Муҳаммаджон Раҳмоннинг «Момоқаймоқ», Нурали 

Қобулнинг «Одам, ойқортоғ ва дайди шамол ҳақида эртак», Дилшод Ражабнинг «Т тўғрисида эртак», 

«Ўғрининг қисмати», А.Кўчимовнинг «Сабоқ» каби достон (поэма) шаклидаги эртаклари 

эътиборлидир. 

2. Насрий эртаклар. Хаѐлий (фантастика) ѐхуд ҳаѐтий уйдирма (муболаға)га асосланган 

бирор-бир воқеликни ҳикоя усулида баѐн этишга, ижодкор қарашлари доирасида тасвирлашга 

мўлжалланган. Унда воқеликни батафсил баѐн этиш, ижодкор муносабатини чуқурроқ ѐритиш 

имконияти кенг. Т.Ғойипов эртаклари аксаран насрда яратилган. Адиб кўпинча ўз замони 

муаммоларини эртак либосида ифодалашда алоҳида рағбат ва ғайрат кўрсатди. У бутун ижодий 

имкониятларини шу жанрда асарлар яратишга бағишлагани сабабли болаларнинг севимли эртакчи 

адиби сифатида танилди. Кўп йиллар ўқитувчи бўлиб ишлаган адиб болалар билан мулоқотлар 

жараѐнида уларнинг қизиқишлари ва дунѐқарашини атрофлича биларди. У  дарс давомида болалар 

қизиқишларини фаоллаштириш йўлларини изларкан, ўз кузатиш ва тажрибалари асносида 

воқеликнинг эртакнамо баѐни болаларда катта қизиқиш уйғотишига, энг муҳими, бу самарали 

натижалар келтираѐтганига амин бўла борди. Бу ҳол уни бутун ижодий имкониятларини халқ 

эртакларини ўрганиш ва замон воқелигини эртакларга хос фабула қурилмаси ва ифодавий воситалари 

орқали ифода этувчи насрий адабий эртаклар ѐзишга чоғлади. Шу тариқа у эртакнавис адиб сифатида 

танилиб, бирин-кетин «Сеҳрли сўз», «Танбур» (1963) «Нотаниш бола», «Тўлинбой қиссаси» (1965), 

«Сеҳрли дарвоза» (1968), «Қўлсиз рассом» (1970), «Замон эртаклари» (1969), «Уч сеҳрли сўз», 

«Гулдаста» (1972) «Сирли қопқа» (1979), «Марсдан келган одам» (1984), «Олтин шохли кийик (1988), 

«Ажойиб хазина» (1989) ва «Сеҳргарнинг хатоси» (1992) каби қатор эртак тўпламларини эълон 

қилди. Айниқса, «Замон эртаклари» тўплами адибга катта шуҳрат келтирди, тўплам тожик, қозоқ ва 

рус тилларига ўгирилган ҳолда Душанбе, Олма-ота ва Москвада чоп этилди. 1989 йилда «В стране 

вольшебников» номи остида унинг яна бир эртаклар тўплами рус тилида Тошкентда нашрдан 

чиқарилди. Ана шу далилларнинг ўзиѐқ адибнинг эртакнавислик фаолияти ғоят самарали 

бўлганлигини кўрсатади. 

Ўзбек болалар насрий эртакларининг бойиши ва тараққиѐтига муносиб ҳисса қўшган таниқли 

адиблардан яна бири Маҳмуд Муродовдир. У ўттизга яқин насрий эртаклар муаллифидир. Аслида 

ижодкор ҳам шеърий, ҳам насрий адабий эртаклар яратган. Адиб эртаклари мавзу йўналишига кўра 

бой бўлиб, кўпроқ замонавий руҳдаги воқеликлар талқинига бағишлаб яратилган. Ёзувчи 

эртакларида инсонпарварлик, ватанпарварлик, садоқатлилик, она Табиатга муҳаббат, касб-ҳунар 

эгаллашга интилиш ғояларини ѐритишга интилади ва ўз эртакларини кўпинча халқ эртакларига хос 

образлар, хаѐлий уйдирмага асосланган тасвир ифодаси, анъанавий эпик услубий бирликлар асосида 

шакллантиришга уринганлиги кузатилади.  

3. Драматик эртаклар. Саҳнага мўлжаллаб яратилиши ва саҳнада ижро этилиши билан 

ажралиб туради. Уларда ҳар бир образ ўз характерига хос хислатларини нутқи, хатти-ҳаракати орқали 

очади. Эртак-драмаларда воқелик  диалог кўринишида, драматик тарзда баѐн этилади. Шукур 

Саъдулланинг мактабгача тарбия ѐшидаги болаларга бағишланган «Ёрилтош», «Чол билан бўри», 

«Зубайда» каби эртак-драмалари бунга мисол бўла олади. Шунингдек, Т. Ғойибов ҳам эртакларга 

драматург сифатида ижодий муносабат кўрсатиб, «Эртаклар оламида», «Ботир Вали», «Кичкина ўғри 

боланинг катта иши», «Сеҳрли олма», «Эгри ва тўғри» сингари эртак-пьесалар яратди. Бу асарлар 

республика ѐш томошабинлар ва қўғирчоқ театрлари репертуаридан мустаҳкам ўрин олди. 

Баҳром Акбаров ҳам ўз эртаклари билан болалар эртакчилигини ривожлантириб келаѐтган 

ижодкорлардан биридир. Унинг «Жонзотлар қўшиғи», «Митти ботир», «Ғалати синов», «Куч 

бирликда» сингари эртаклари болалар орасида кенг тарқалган. Ижодкор уларни эртак-достон деб 

кўрсатган. Дарҳақиқат, у ўз эртаклари мазмунини достонларнинг бадиий қурилишига ўхшатиб, ҳам 

шеърий, ҳам насрий қисмларда ифода этган. 

Умуман айтганда, ѐзма эртакчиликда юзага келган бундай қизғин ижодий фаолият ижодкорлар 

орасида адабий эртак яратиш соҳасида маълум тажрибалар тўпланишига олиб келди. Адиблар халқ 

эртакчилигига хос ижодий лаборатория сирларини пухта ўрганиб, эртакона сўзлаш ва тасвирлаш, 

ифодалаш, талқин қилиш услубини ўзлаштира бордилар. Айниқса, ўз эртакларини халқ тилига 

яқинлаштиришга, содда ва бурро, самимий ва қочиримдор сўзлашга, доно фикр юритишга ҳаракат 

кучайди. Шунингдек, фольклорга хос тасвирий восита ва усуллардан унумли ва ўринли 

фойдаланишга интилиб, маълум натижаларга эришилди. 

Эртак жанрининг композицион қулайликлари – оммавийлиги болаларга атаб ѐзиладиган 

асарлар учун ғоят мувофиқдир. Болалар адиблари бу ҳақиқатни чуқурроқ англай борганлари сари 

кўпроқ ижодий камолотга эришаѐтирлар. Улар халқ сюжетларига монанд сюжетлар ўйлаб топа 

бошладилар. Бундай тўқима адабий сюжетлар кўпинча ҳаѐт воқелигини доимий кузатиш ва ундан 

озиқланишнинг, шунингдек, бирор мақол ва матал, нақл, афсона ѐ ривоятнинг мазмунини воқеабанд 

тафсилот воситасида кичкинтойларга етказиш ниятининг натижаси бўлиб туғилади. Бу эса уларнинг 

халқ сюжетлари негизида ѐзилган асарлардан фарқ қилувчи хослик белгиси саналади. Шу сабабли 

бундай асарлар жанр эътиборига кўра адабий эртак, эртак-достон (эртак-поэма), адабий масал, адабий 

латифа, эртак-топишмоқ ѐки топишмоқ-эртак, эртак-нақл, эртак-ривоят, эртак-қисса, эртак-роман  

тарзида аталди. Унутмаслик керакки, бундай адабий асарларда ҳам халқ эртакларига хос тасвирий 

восита ва усуллар: аллегория, фантазия, гипербола, антропоморфизм, шунингдек, тилдаги қатор 

анъанавий белгилар санъаткорнинг иқтидор ва малакалари даражасида сақланади. Бу жиҳатдан, 

айниқса, адабий эртакларнинг болалар поэзияси ва прозасини тараққий эттиришдаги роли катта 

бўлди. Уларда, асосан, эртакка хослик бўртиб туради. Шунинг учун улар гарчи «эртак-қисса», 

«эртак-роман» кўринишида қўшалоқ ном билан номланган эса-да, барибир эртак сифатидаги 

хусусияти кўпроқ тан олиниб, қисса ѐки романлар қаторига эмас, балки эртак жанри қаторига 

киритилади. Уларнинг «эртак-қисса», «эртак-роман» кўринишида қўшалоқ номланиши эса икки 

мустақил, алоҳида-алоҳида жанрларга хос хусусиятларни ўзига сингдириб келганини ва оралиқ 



LITERARY CRITICISM 

SCIENTIFIC REPORTS OF BUKHARA STATE UNIVERSITY 2023/3 (97)  218 

 

ҳодиса сифатида шаклланганини англатади, холос. Бунга  Қодиржон Носировнинг «Лайлакларим 

менинг» ҳамда Шойим Бўтаевнинг «Уста ва чархпалак» эртак-қиссаларини мисол қилиш мумкин. 

Агар шундан «Лайлакларим менинг» эртак-қиссасига эътибор қаратилса, унинг эртаклар каби 

анъанавий зачин билан бошлангани кузатилади. Фақат бу зачин муаллиф ва эртак тингловчи 

болаларнинг тилидан диалог кўринишида келтирилган: 

 – Бор эканда йўқ экан, оч эканда тўқ экан. Бўри бакавул экан... 

Азизбек: Тулки ясавул экан. 

Умида: Ғоз карнайчи экан, ўрдак сурнайчи экан. 

Ризқивой:Қарға қақимчи экан, чумчуқ чақимчи экан. 

Шукрулло: Тошбақа тарозибон экан, қурбақа ундан қарздор экан... 

– Ўтган яқин замонда бир... 

Шу тариқа муаллиф Оқилжон исмли туғилишдан ногирон бўлган бечора боланинг руҳий 

изтиробларини, айниқса, соғлом болалар атрофида чопиб қувлашмачоқ ўйнаганда ичи эзилишини 

сўзлашга киришади. Оқилжонни маҳалладоши, ѐши каттароқ бўлса-да, ақлсиз  ва  гердайган  Ботир  

исмли  бола «Оқил-шол», «Оқил-чўлоқ» дея нуқул мазах қилар экан. Бир куни шу бола 

лайлакларнинг инини бузаѐтганини кўриб, Оқилжон одамларни ўзи яхши кўрадиган лайлакларни 

қутқариш учун ѐрдамга чақиради. У ногирон бўлса-да, лайлакларга ѐрдам беришга уринади. Буни 

кўрган лайлак сардори инсон тилига кириб, Оқилжонга миннатдорчилик билдириб, унга тарвуз 

уруғидай бир қора нарса ташлаб кетади. Қирқ кундан сўнг бу воқеа яна қайта такрорланади. Аммо 

Ботир ѐмонлигини қўймай, рогатка отиб, она лайлакнинг ўлимига сабабчи бўлади. Она лайлак дафн 

этилган тунда Оқилжон уни тушида кўради. Оқ дока рўмол ўраб олган, бўйчан аѐл унга: «Мен лайлак 

она руҳи бўламан. Ботир исмли бола аслида ботир эмас, ҳақиқий ботир сен экансан» деб, унга ваъда 

қилинган шифобахш тарвуз уруғини бериб кетади. Уни ютган Оқилжон соғаяди ва мактабга бориб, 

«Президент совғаси»ни олишга муяссар бўлади. Хуллас, асар эртаклар каби мўъжиза талқинига 

эгалиги, ѐвузлик устидан эзгуликнинг ғалабасини мадҳ этишга қаратилгани, яхшилик билан тугаши 

туфайли эртакка яқин турса, унда Оқилжон ҳаѐтининг  ногиронликдан то соғайгунича бўлган 

маълум бир даврига оид бир нечта эпизод танлаб олингани ва изчил баѐн этилгани, 

ҳаѐтий воқеа-ҳодисалар қамрови жиҳатидан сюжет ва композицияси романга нисбатан 

кичик ва содда, ҳикояга нисбатан каттароқ ва мураккаброқ баѐн шаклига эгалиги эса уни 

қиссага яқинлаштирган. Шу асосда муаллиф ўз асарининг эртак ва қисса жанрлари 

оралиғида ѐзилганини инобатга олиб, эртак-қисса деб кўрсатган. Лекин барибир унда 

қиссадан кўра эртаклик хусусиятлари кўпроқ. Қолаверса, унда бевосита инсон ѐрдамидан 

миннатдор бўлган лайлакнинг сирли тарвуз уруғини ҳадя қилиши ва бундан қаҳрамон 

ҳолатининг ўзгаришга учраши беихтиѐр ўзбек халқининг машҳур эртакларидан бири 

«Олтин тарвуз» сюжетини ѐдга солади.  

Шойим Бўтаевнинг «Уста ва чархпалак» эртак-қиссаси «Уста» ҳикоясидан бошланиб, 

«Чархпалак» ҳикоясигача давом эттирилиб, «Ва ниҳоят...» ҳикояси билан хулосаланади. Орада 

«Нарвон», «Айиқ одам», «Суҳбат», «Фалокат», «Эрталаб», «Устага шаккоклик», «Бекорчилик», 

«Тўнғич Ҳасаннинг орзулари», «Савдогар», «Уста топди», «Муқаддас чашма ариғи», «Нарвонга иш 

чиқди», «Осмон узоқ, ер қаттиқ», «Миш-миш», «Савдогарникида», «Сир», «Сир очилди», 

«Хайрлашув» ҳикоялари келтирилган. Умуман айтганда, ушбу асарда инсон ва нарсаларнинг тақдири 

ҳақида сўз юритилгани уни эртакка ўхшатган бўлса, бир неча тақдирлар билан боғлиқ воқеа-

ҳодисаларнинг яхлит ҳолда берилиши натижасида сюжетнинг мураккаблаштирилгани, ҳажмнинг 

катталашгани уни қисса сифатида ҳам тавсия этишга олиб келган.  

Ўзбек болалар адабиѐтида эртак жанри стилизацияси даврий жиҳатдан уч босқичда кечгани 

аѐнлашади. Булар: 

1. ХХ асрнинг 20-30-йилларида эртакчилик. 

2. ХХ асрнинг 50-80 йилларида эртакчилик. 

3. ХХ асрнинг 90-йиллари охири ва Мустақиллик даврида эртакчилик.  

ХХ асрнинг 20-30-йилларида адабий эртак яратиш бир неча ижтимоий омиллар асосида 

мақсадли, ҳаѐт тақозоси билан амалга оширилди. Аниқроғи, ўша даврда миллат болаларини саводли 

қилиш ниятида жон куйдириб, мактаблар очган ва улар учун дарсликларни ҳам ўзи яратган айрим 

шоирлар халқ ижодиѐти жанрларининг услуби ва тили соддалигини, тарбиявий моҳияти кучлилигини 

инобатга олиб, улардан ижодий фойдаланишга, айрим намуналарини стилизация қилишга алоҳида 

эътибор қаратганлар.  

ХХ асрнинг 50-80 йилларида ўзбек болалар шоир ва ѐзувчиларининг эртак жанрига, унинг 

шакл ва ифода усулларини ижодий ўзлаштиришга муносабати ва рағбати янада чуқурлашди. Шунинг 

учун давр ижодкорларининг эртак соҳасидаги изланишлари анча самарали бўлди. Улар халқ 

эртакларининг бадиий қурилишига хос соддалик, табиатидаги халқчиллик ва миллийлик, ғоявий 

йўналишидаги ахлоқий-тарбиявий мазмундорликка путур етказмаган ҳолда замоний муносабатлар, 

талаблар доирасида турли ѐшдаги болаларга мўлжаллаб ибратли эртаклар яратдилар.     

ХХ асрнинг 90-йиллари охири ва Мустақиллик даврида эртакчилик. Бу даврда миллий 

мустақиллик шабадасининг эсиши фольклорнинг миллий қадрият сифатида улуғланишига олиб 

келди ва унга бўлган муносабатни яхшилади. Натижада фольклор сюжетларидан ижодий фойдаланиб 

адабий эртаклар ѐзиш анъанаси янада кенгроқ давом эттирилди. Ҳатто бу жанрда болалар 

адабиѐтининг кўзга кўринган йирик вакиллари ҳам қалам тебратишга киришди. Масалан, таниқли 

болалар ѐзувчиси Х.Тўхтабоевнинг «Донишманд бобо эртаклари» тўпламида тарихий ривоятлар, 

қисса ва ҳикоялар бугунги замон тилига мослаб, эртак шаклида талқин қилинган. 23 та шундай 

эртаклар орасида адибнинг бевосита ўзи тўқиган янги эртаклар ҳам мавжуд. Уларнинг мазмуни жуда 

қисқа, ихчам шаклда, равон тилда баѐн этилган. Адибнинг «Қайдасан, болалигим» номли қиссалар, 

ҳикоялар, эртаклардан тузилган тўпламида «Ўзим ва ўқувчилар йиққан эртаклар» туркуми бўлиб, 

ундан 33 номдаги эртак ўрин олган. 

Ўзбек болалар адабиѐтидаги адабий эртакларни материал манбаларига кўра икки гуруҳга 

ажратиш мумкин: 

1. Ўзбек халқ эртаклари сюжетини ижодий ўзлаштириш асосида ѐзилган адабий эртаклар. 

Бунга Дилфузахон Абдураҳимованинг «Бургут –пат» эртаги мисол бўла олади. Ўзбек адабиѐтида 

яратилган адабий эртаклар орасидан стилизация характеридаги фольклоризм сифатида намоѐн 

бўлувчи бундай эртак намуналарни кўплаб мисол келтириш мумкин.  

2. Жаҳон эртаклари сюжетидан ижодий фойдаланиш асосида ѐзилган адабий  эртаклар. 

Бунга Султон Жўранинг тожик халқ эртаги асосида ѐзган «Зангори гилам», Э. Раҳимнинг турк халқ 

эртагидан фойдаланиб ижод қилган «Энг катта бойлик» ва ҳоказо каби эртакларини мисол қилиш 

мумкин. 

Баъзи адиблар ўз асарларини эртак жанри стилизацияси асосида эмас, балки эртак образ ѐ 

мотивлари стилизацияси орқали яратганлар. Масалан, Собир Абдулланинг «Тоҳир ва Зуҳра» пьесаси, 

Чўлпоннинг «Ёрқиной» драмаси халқнинг шу номдаги эртаклари образ ва мотивлари доирасида 

ѐзилган. Шу сабабли бу драматик асарлар гарчи эртак асосида яратилган бўлса-да, адабий эртак 

саналмайди. Демак, эртак шакли ва услубида яратилмаган асарлар адабий эртак бўлолмайди. Балки 

шоир ва ѐзувчилар томонидан халқ эртаклари сюжетидан фойдаланиб, қайта ижод қилинган, халқ 

эртаклари анъанаси асосида шеърий, насрий ѐ драматик кўринишда янгидан яратилган ѐзма бадиий 

асар типи адабий эртак сифатида қаралади. Шу жиҳатдан қаралса, «Ўзбек адабий эртаклари» 

тўпламидан ўрин олган барча эртакларни адабий эртак деб бўлмаслиги аѐнлашади. 

Адабий эртакларнинг яратилишига, одатда, қуйидагилар сабаб бўлади: 

1. Эртакка хос баѐн услуби ѐзувчига ўз фикрини ўқувчиларга тез ва осон, қулай етказишга 

имкон беради. 

2. Эртак халқ учун яқин жанр бўлганлиги сабабли ўқувчилар ҳам адабий эртак жанрида 

яратилган асарнинг ғоясини тез илғайдилар. 

3. Давр воқелигини ташқаридан туриб таҳлил этишга, унга танқидий муносабат билдиришга 

имкон яратади. Чунки эртакларда, асосан, ўтмиш давр воқеалари, яъни эртанги кун – бурунги, 

илгариги вақт воқеа-ҳодисалари ҳамда келажакда кутилиши мумкин бўлган воқеликлар баѐни 

фантастик, хаѐлий уйдирма асосида баѐн қилиниши имконияти мавжуд. 

4. Маълум бир ижтимоий вазиятда яшаѐтган ижодкор ўз даврида юз бераѐтган ижтимоий-

сиѐсий воқеа-ҳодисаларни очиқ-ошкора айтолмаганда, давр тақозосига кўра эртак сюжетига 

мурожаат қилишга мажбур бўлади. 

5. Эртак воқеалари баѐни берилаѐтган синтактик қурилмаларнинг кесими, асосан, ўтган замон 

эшитилганлик феълида бўлади. Шунинг учун адабий эртак муаллифи ѐзаѐтган гаплар гарчи шу 

замонга тегишли бўлса-да, бир қарашда гўѐ ўтмишга дахлдордек тасаввур уйғотади. 

Хулоса. Адабий эртакларнинг халқ эртакларидан асосий фарқи кўпинча уларнинг шеърий 

шаклда яратилишидир. Бироқ уларнинг насрий ва драматик кўринишда яратилган намуналари ҳам 

мавжуд. Адабий эртаклар фольклордан ўрганишнинг ўзига хос шаклидир. Унда мавжуд халқ эртагига 

кўр-кўрона эмас, балки янги ғоявий-эстетик идеал нуқтаи назаридан ѐндашилади. Хуллас, болалар 

ижодкорларининг кўпчилиги эртак жанри стилизациясига аҳамият қаратишининг асосий сабаби 

шундаки, образлар танлаш учун эртак анча эркинроқдир. Бундай қилиш асарга ҳаѐт кўринишларини 

кенгроқ қамраб олишга ва ҳатто мавҳум нарсаларни ҳам символлар воситасида кўрсата олиш 

имкониятини беради. 

